
Skýrsla Landgræðslusjóðs til aðalfundar Skógræktarfélags Íslands 2014. 

 

Síðastliðið starfsár hjá Landgræðslusjóði var með hefðbundnu sniði. 

Engar breytingar voru gerðar á stjórn sjóðsins eftir aðalfund Skógræktarfélags Íslands 

árið 2013 og hana skipa, eins og mörg undanfarin ár, Magnús Gunnarsson, Þuríður 

Yngvadóttir og Guðbrandur Brynjúlfsson úr stjórn Skógræktarfélags Íslands og síðan Sveinn 

Runólfsson landgræðslustjóri og Jón Loftsson skógræktarstjóri. Guðbrandur var kosinn 

formaður stjórnar og Sveinn Runólfsson varaformaður. Formaður gegndi framkvæmdastjórn 

fyrir sjóðinn eins og undanfarin ár.  

Tveir stjórnarfundir voru haldnir á starfsárinu. 

 

Ársreikningur fyrir árið 2013, ásamt endurskoðunarskýrslu, var unninn af útibúi KPMG ehf í 

Borgarnesi. Rekstrartekjur voru kr. 1,9 millj. og rekstrargjöld 19,9 millj. og þar af voru 

styrkveitingar kr. 17,9 millj. sem skiptast þannig að útgreiddir styrkir skv. skipulagsskrá 

sjóðsins voru kr. 7,1 millj. og styrkir af arfi eftir Hjálmar og Else Bárðarson voru kr. 10,8 

milljónir.  

Fjármunatekjur umfram fjármagnsgjöld voru kr. 20,1 millj. og rekstrarniðurstaða 

ársins var jákvæð um kr. 2,1 millj. 

Eignir Landgræðslusjóðs í árslok 2013 voru fasteignir að fjárhæð kr. 23,7 millj.,  

verðbréfaeign 315,5 millj. og handbært fé 18,9 millj. Skuldir í árslok voru kr. 2 millj. og eigið 

fé sjóðsins í árslok 2013 var kr. 355,9 millj. og hafði hækkað um 3 millj. kr. á árinu. 

Tekjur Fræbanka Landgræðslusjóðs voru vaxtatekjur að fjárhæð kr. 232 þúsund að 

frádregnum fjármagnstekjuskatti og bankakostnaði. Eigið fé bankans í árslok var kr. 4,6 millj.  

Að öðru leyti en hér greinir vísast til ársreiknings sem fylgir með fundargögnum. 

 

Ávöxtun á fjármunum sjóðsins á s.l. ári var sæmileg, en þó aðeins undir væntingum. 

Nafnávöxtun var 7,29%, verðbótaþáttur vaxta var 3,9% og raunávöxtun því 3,39%. Það sem 

af er yfirstandandi ári hefur ávöxtun verið afar léleg, en teikn eru þó á lofti um þessar mundir 

að betri tíð sé í vændum. Vil ég þó engu spá um niðurstöðu ársins, enda fjármagnsmarkaðir 

hin mestu ólíkindafyrirbæri eins og þekkt er, ekki ólíkir íslenzku veðurfari. Landgræðslusjóður 

er með samning við Arionbanka um fjárvörzlu eins og mörg undangengin ár. 

Mjög er breytilegt hvað fyrirtæki og einstaklingar gera háar kröfur til ávöxtunar eigin 

fjár. Þekkt er t.d. með stóru bankana að ávöxtunarkrafan er allt að 15%. Nokkur stór fyrirtæki 

í öðrum greinum gera svipaða eða litlu lægri ávöxtunarkröfu. Persónulega finnst mér þetta 

fáránlega hátt og dreg stórlega í efa að nokkurt hagkerfi standi til lengdar undir ávöxtun af 

þessari stærðargráðu. En eitt er að setja fram markmið um ákveðna ávöxtunarprósentu og 

annað að ná því markmiði. Sumir eru einfaldlega í betri aðstöðu til að ná markmiðum sínum í 

þessum efnum en aðrir og þannig mun það sjálfsagt alltaf verða.  Mín persónulega skoðun er 

sú að meðaltals raunávöxtun eigin fjár á bilinu 3 - 3,5% á ári sé ásættanleg og raunhæf. En 

hafið hugfast að hér er það leikmaður en ekki sérfræðingur sem leggur mat á hlutina. 

 



Úthlutun styrkja samkvæmt skipulagsskrá Landgræðslusjóðs fór fram í byrjun apríl s.l. 

Fjórtán umsóknir bárust frá tólf skógræktarfélögum að fjárhæð samtals 14,5 millj. króna og 

frá fimm öðrum aðilum að fjárhæð samtals 1,8 millj. eða samtals kr. 16,3 millj. 

Allar umsóknirnar reyndust gildar, með hliðsjón af skipulagsskrá sjóðsins og reglum 

um styrkúthlutanir, og fengu því allir umsækjendur úthlutað styrkjum. Til úthlutunar voru kr. 

6.765.000.- sem er 90% af raunávöxtun s.l. árs og af þeirri fjárhæð var hlutur 

skógræktarfélaganna samtals kr. 5,95 millj. Þá var úthlutað að auki kr. 300 þús. úr Fræbanka 

Landgræðslusjóðs til eins verkefnis. 

Frá því að ég settist í stjórn sjóðsins, sem var haustið 2003, hafa aldrei komið svo fáar 

umsóknir frá skógræktarfélögunum. Eigi veit ég hvað veldur, því skv. venju var bréflega 

auglýst eftir styrkumsóknum frá skógræktarfélögunum í landinu í febrúarmánuði. 

Sé mið tekið af umsóknarfjárhæðum undanfarinna ára frá skógræktarfélögunum 

þyrfti Landgræðslusjóður að hafa 20 - 30 millj. króna til úthlutunar á ári. Og miðað við þá 

ávöxtunarkröfu sem ég nefndi áðan, sem ásættanlega, þyrfti sjóðurinn að vera tvisvar til 

þrisvar sinnum stærri en hann er í dag, eða með eigið fé upp á 700 – 1000 millj. Það kann því 

að vera áleitin spurning hvort ekki sé rétt að byggja hann hraðar upp með því að úthluta 

lægra hlutfalli raunvaxta en gert hefur verið undanfarin ár. Með því næði hann fyrr að verða 

það öflugur að verulega myndi muna um aðstoð hans við landgræðslu- og skógræktarstarf í 

landinu. 

 

Til viðbótar þeim styrkjum sem að framan er getið var í ár veitt styrkjum að fjárhæð samtals 

11,1 millj. kr. af arfi eftir Hjálmar og Else Bárðarson. Var það til þeirra fjögurra 

landgræðsluskógasvæða sem áður voru sérstaklega valin til uppgræðslu með tilstyrk 

fjármagns af arfinum. Þessi svæði eru á Ássandi í Kelduhverfi, í Þjórsárdal, við Hvaleyrarvatn í 

Hafnarfirði og á Langahrygg í Mosfellsdal. Eins og áður hefur verið greint frá á aðalfundum 

hafa þeim hjónum verið reistir bautasteinar á hverju þessara svæða í sérstökum 

minningarlundum. S.l. haust var einnig ákveðið að láta útbúa upplýsingaskilti um Hjálmar og 

Else, til uppsetningar í minningarlundunum, með myndum af þeim og texta á íslenzku og 

ensku um uppruna þeirra og helztu ævistörf. Er smíði skiltanna lokið og einhver þeirra 

væntanlega komin upp. Þegar þetta er ritað er óráðstafað af arfinum kr. 20,9 millj. 

 

Minningarsjóður Hjálmars R. Bárðarsonar og Else S. Bárðarson er á fjórða starfsári sínu. 

Hann er að forminu til sjálfseignarstofnun, en stofnaðilar hans eru Landgræðslusjóður og 

Landgræðsla ríkisins, sem lögðu honum til stofnfé af arfi eftir Hjálmar og Else, tuttugu 

milljónir króna hvor aðili. Tilgangur sjóðsins er að veita styrki til rannsóknaverkefna í 

landgræðslu og skógrækt með höfuðáherzlu á vistfræði lúpínu og landgræðsluskógrækt á  

landi vöxnu lúpínu. Á yfirstandandi ári hlutu tvö rannsóknaverkefni styrki, en þau eru: 

Fóstrun skógarplantna í lúpínu, sem Þorbergur Hjalti Jónsson stýrir. Þetta verkefni 

var styrkt um kr. 3 millj. 

Hitt verkefnið ber heitið Skordýrabeit í landgræðsluskógum og lúpínubreiðum – 

áhrif á vöxt og lifun í nýgróðursetningu og ungskógum. Halldór Sverrisson stýrir þessu 



verkefni. Það hlaut styrk að fjárhæð 800 þúsund kr. og er í reynd framhald verkefnis undir 

stjórn Halldórs sem bar heitið Skordýrabeit í landgræðsluskógum og lúpínubreiðum og 

hlaut stuðning sjóðsins s.l. þrjú ár. 

Nokkuð hefur borið á misskilningi varðandi hlutverk Minningarsjóðsins. Nokkrir halda 

að hann styrki þau fjögur landgræðsluskógasvæði sem ég gat um áðan, en svo er ekki. 

Hlutverk Minningarsjóðsins er einungis að styrkja rannsóknaverkefni, sbr. framansagt, og 

mun hann starfa samtals í 10 ár og verður þá uppurinn. Sá hluti arfsins eftir Hjálmar og Else, 

sem féll Landgræðslusjóði í skaut, og ekki var lagður í Minningarsjóðinn, hefur aftur á móti 

verið nýttur til að styrkja þessi fjögur landgræðsluskógasvæði og minningarlundina tengda 

þeim.  

 

Að lokum vil ég, f.h. Landgræðslusjóðs, færa skógræktarfélögunum beztu þakkir fyrir 

góð og gefandi samskipti á árinu, einnig stjórn og starfsfólki Skógræktarfélags Íslands ásamt 

öllum þeim öðrum sem sjóðurinn hefur átt samskipti við. Aðalfundinum óska ég velfarnaðar í 

sínum störfum. 

 

Brúarlandi á Mýrum 12. ágúst 2014 

Guðbrandur Brynjúlfsson 

